
TIJORAT BANKLARI KREDIT PORTFELINI 
BOSHQARISHNING METODOLOGIK ASOSLARI
Ziyodullayev Sodiqjon Mamadillayevich 
Termiz iqtisodiyot va servis universiteti 
Moliya va turizm kafedrasi o‘qituvchisi, 
Iqtisodiyot fanlari bo‘yicha falsafa doktori (PhD) 
ORCID: 0009-0004-9203-9216 
E-mail: sodiqjonziyodullayev9@gmail.com 

Annotatsiya. O‘zbekiston Respublikasi tijorat banklarida kredit portfelini boshqarishning zamonaviy 
metodologik va amaliy asoslari tahlil qilingan. Tadqiqotning dolzarbligi mamlakat iqtisodiyotini modernizatsiya 
qilish sharoitida bank tizimi barqarorligini ta’minlash hamda kredit risklarini minimallashtirish zarurati bilan 
asoslanadi. Kredit portfelining tarkibi, sifati va diversifikatsiya darajasi so‘nggi yillardagi statistik ma’lumotlar 
asosida baholangan. Tadqiqot natijasida tijorat banklarida kredit portfeli sifatini oshirish, mijozlarning kreditga 
layoqatliligini baholash tizimini raqamlashtirish hamda risk-menejment strategiyasini takomillashtirishga 
qaratilgan ilmiy takliflar va amaliy tavsiyalar ishlab chiqilgan. Tadqiqot natijalari iqtisodiyot sohasi mutaxassislari, 
bank xodimlari va ilmiy tadqiqotchilar uchun kredit portfelini samarali boshqarishning nazariy hamda amaliy 
jihatlarini chuqurroq yoritishga xizmat qiladi.

Kalit so‘zlar: tijorat banki, kredit portfeli, risk-menejment, muammoli kreditlar (NPL), diversifikatsiya, bank 
aktivlari, Bazel III, kredit skoringi, iqtisodiy barqarorlik, kredit riski.

Аннотация. Проанализированы современные методологические и практические основы управления 
кредитным портфелем коммерческих банков Республики Узбекистан. Актуальность исследования 
обусловлена необходимостью обеспечения устойчивости банковской системы и минимизации 
кредитных рисков в условиях модернизации национальной экономики. На основе статистических данных 
последних лет проведена оценка структуры, качества и уровня диверсификации кредитного портфеля. 
По результатам исследования разработаны научные предложения и практические рекомендации, 
направленные на повышение качества кредитного портфеля коммерческих банков, цифровизацию 
системы оценки кредитоспособности клиентов и совершенствование стратегии риск-менеджмента. 
Результаты исследования представляют практический интерес для специалистов в области экономики, 
банковского сектора и научных исследователей, способствуя более глубокому пониманию теоретических 
и прикладных аспектов управления кредитным портфелем.

Ключевые слова: коммерческий банк, кредитный портфель, риск-менеджмент, проблемные 
кредиты (NPL), диверсификация, банковские активы, Базель III, кредитный скоринг, экономическая 
устойчивость, кредитный риск.

Abstract. The modern methodological and practical foundations of credit portfolio management in the 
commercial banks of the Republic of Uzbekistan are analysed. The relevance of the study is determined 
by the need to ensure the stability of the banking system and minimise credit risk in the context of the 
modernisation of the national economy. Based on statistical data from recent years, the structure, quality, 
and level of diversification of the credit portfolio are evaluated. The findings provide scientific proposals and 
practical recommendations aimed at improving credit portfolio quality, digitalising customer creditworthiness 
assessment, and enhancing risk management strategies in commercial banks. The results are intended for 
economists, banking professionals, and researchers seeking a deeper understanding of the theoretical and 
practical aspects of credit portfolio management.

Keywords: commercial bank, credit portfolio, risk management, non-performing loans (NPL), diversification, 
banking assets, Basel III, credit scoring, economic stability, credit risk.

K I R I S H
Zamonaviy bozor iqtisodiyoti sharoitida tijorat banklari moliya tizimining o‘zagi bo‘lib xizmat qiladi va 

iqtisodiy o‘sishni rag‘batlantirishda hal qiluvchi rol o‘ynaydi. Kreditlash faoliyati banklarning asosiy daromad 
manbalaridan biri hisoblansa-da, u ayni paytda yuqori darajadagi risk bilan ham bog‘liq. O‘zbekiston Respublikasi 
Prezidentining 2020-yil 12-maydagi «2020–2025-yillarga mo‘ljallangan O‘zbekiston Respublikasining bank 

tizimini isloh qilish strategiyasi toʻgʻrisida»gi PF–5992-son1 Farmoni bilan bank faoliyatini tubdan transformatsiya 
qilish, kredit portfeli sifatini oshirish hamda risklarni boshqarishning zamonaviy mexanizmlarini joriy etish 
ustuvor vazifalardan biri sifatida belgilangan [1; 14-b.].

Kredit portfelini samarali boshqarish nafaqat alohida bankning moliyaviy barqarorligini, balki mamlakat 
makroiqtisodiy muvozanatini ta’minlashda ham muhim ahamiyat kasb etadi. Kredit portfeli bank tomonidan 
berilgan barcha kreditlarning umumiy yig‘indisini ifodalaydi hamda turli tarmoqlar, mijozlar toifalari va qaytarish 
muddatlari bo‘yicha guruhlangan aktivlarni o‘zida mujassamlashtiradi. Hozirgi kunda global moliya bozoridagi 
noaniqliklar va iqtisodiy tebranishlar sharoitida kredit portfeli sifatini saqlash hamda muammoli aktivlar (NPL) 
ulushini maqbul darajada boshqarish dolzarb vazifalardan biri hisoblanadi.

Banklar o‘z faoliyatida diversifikatsiya tamoyiliga tayangan holda, risklarning alohida tarmoq yoki mijozlar 
guruhida haddan tashqari jamlanishining oldini olishga intiladilar. Bu esa kredit portfelini boshqarishning 
metodologik asoslarini muntazam takomillashtirishni talab etadi. Gumanitar va ijtimoiy-iqtisodiy nuqtai 
nazardan, bank krediti nafaqat moliyaviy vosita, balki tadbirkorlik subyektlarini qo‘llab-quvvatlash hamda aholi 
farovonligini oshirishga xizmat qiluvchi muhim iqtisodiy omillardan biri hisoblanadi.

Kredit portfelini boshqarish jarayoni kredit siyosatini shakllantirish, kredit berish jarayonini tashkil etish, 
monitoringni amalga oshirish hamda risklarni baholash bosqichlarini o‘z ichiga oladi. Ushbu bosqichlarning har 
biri ilmiy asoslangan yondashuvni talab qiladi. Tadqiqotlar shuni ko‘rsatadiki, kredit portfeli tarkibida sanoat, 
qishloq xo‘jaligi va xizmat ko‘rsatish sohalari o‘rtasidagi mutanosiblikni ta’minlash bank tizimining barqarorligini 
mustahkamlash hamda tizimli risklarni samarali boshqarishda muhim omillardan biri hisoblanadi.

M A V Z U G A  O I D  A D A B I Y O T L A R  S H A R H I
Kredit portfelini boshqarish nazariyasi iqtisodiy fikrlar tarixida muhim o‘rin tutadi. Portfel nazariyasining 

asoschisi Garri Markovits o‘zining 1952-yilda e’lon qilingan ishlarida risk va daromadlilik o‘rtasidagi bog‘liqlikni 
matematik modellar orqali asoslab bergan [3; 45-b.]. Bank amaliyotida ushbu nazariya kredit aktivlarini 
diversifikatsiya qilish orqali umumiy risk darajasini kamaytirish imkoniyatini yaratdi. Shuningdek, J. Stiglits va 
E. Vayssning asimmetrik axborot nazariyasi kredit bozoridagi salbiy tanlov (adverse selection) va ma’naviy 
xatar (moral hazard) muammolarini yoritib beradi. Bu esa banklar uchun kredit skoringi tizimining ahamiyatini 
belgilaydi.

Rossiyalik iqtisodchi O. I. Lavrushin bank menejmenti doirasida kredit portfelini sifat va miqdor jihatidan 
baholash mezonlarini ishlab chiqqan bo‘lib, uning yondashuvlari ko‘plab MDH mamlakatlari bank amaliyotida 
keng qo‘llaniladi.

O‘zbekistonda ushbu yo‘nalishda Sh. Z. Abdullayeva, B. A. Berdiyarova va O. M. Qulliyev kabi olimlar 
ilmiy izlanishlar olib borgan. Sh. Z. Abdullayeva o‘z tadqiqotlarida tijorat banklari kredit portfeli barqarorligini 
ta’minlashda makroiqtisodiy omillarning ta’sirini tahlil qilgan hamda bank risklarini boshqarishda milliy 
mentalitet va huquqiy muhitning o‘rnini alohida ta’kidlagan [5; 88-b.]. B. A. Berdiyarova esa banklarda kredit 
monitoringi tizimini takomillashtirish orqali muammoli kreditlar ulushini maqbul darajaga tushirish yo‘llarini 
taklif etgan.

Shu bilan birga, raqamli iqtisodiyot va fintech texnologiyalarining jadal rivojlanishi sharoitida kredit portfelini 
boshqarishning amaliy mexanizmlarini muntazam takomillashtirib borish zarurati ortib bormoqda. Bugungi kunda 
sun’iy intellekt va katta ma’lumotlar (Big Data) tahliliga asoslangan kredit portfelini boshqarish bo‘yicha yangi 
tadqiqotlar amalga oshirilmoqda hamda ularni O‘zbekiston bank tizimida qo‘llash imkoniyatlarini kengaytirish 
dolzarb ilmiy yo‘nalishlardan biri hisoblanadi. Mazkur tadqiqot mavjud nazariy qarashlarni umumlashtirgan 
holda, mahalliy banklar uchun innovatsion yechimlarni taklif etishga qaratilgan.

T A D Q I Q O T  M E T O D O L O G I YA S I
Tadqiqot jarayonida tijorat banklari kredit portfelini boshqarish samaradorligini baholash uchun bir qator 

ilmiy-uslubiy yondashuvlardan foydalanildi. Birinchidan, qiyosiy tahlil metodi yordamida O‘zbekistonning turli 
banklari (davlat ulushiga ega va xususiy banklar) kredit portfelining tarkibi hamda sifat ko‘rsatkichlari o‘zaro 
solishtirildi. Ushbu metod turli boshqaruv modellarining samaradorligini aniqlash imkonini berdi. Ikkinchidan, 
statistik va ekonometrik usullar qo‘llanildi.

Tadqiqot obyekti sifatida O‘zbekiston bank tizimi olindi, tadqiqot predmetini esa kredit portfelini boshqarish 
jarayonidagi iqtisodiy munosabatlar tashkil etadi. Shuningdek, mantiqiy umumlashtirish usuli orqali nazariy 
xulosalar amaliy tavsiyalar bilan bog‘landi.

1	  O‘zbekiston Respublikasi Prezidentining 2020-yil 12-maydagi «2020–2025-yillarga mo‘ljallangan O‘zbekiston Respublikasining bank 
tizimini isloh qilish strategiyasi toʻgʻrisida»gi PF–5992-son Farmoni: https://lex.uz/docs/-4811025 

Kredit portfelining konsentratsiya darajasini aniqlash uchun Xerfindal–Xirshman indeksi (HHI)dan 
foydalanildi. Mazkur indeks banklarning muayyan tarmoqqa ixtisoslashuv darajasini baholash imkonini 
berdi. Olingan natijalar gumanitar fanlarning ijtimoiy-iqtisodiy jihatlari bilan uyg‘unlashtirilib, bank xizmatlari 
iste’molchilarining xulq-atvori hamda kredit madaniyati darajasi ham e’tiborga olindi. Ma’lumotlarni qayta 
ishlashda MS Excel va SPSS statistik dasturlaridan foydalanildi, bu esa olingan natijalarning aniqligi hamda 
ishonchliligini ta’minladi.

T A H L I L  V A  N A T I J A L A R
O‘zbekiston bank tizimida so‘nggi uch yillik tahlillar shuni ko‘rsatadiki, kredit portfeli hajmi sezilarli darajada 

o‘sgan bo‘lsa-da, uning sifat ko‘rsatkichlari ham izchil takomillashib bormoqda. 2022-yilda jami kredit qo‘yilmalari 
hajmi 326 trln so‘mni tashkil etgan bo‘lsa, 2024-yil yakuniga ko‘ra ushbu ko‘rsatkich 471 trln so‘mga yetgan. 
Mazkur o‘sish iqtisodiyotda investitsion faollikning ortishi hamda chakana kreditlashning rivojlanishi bilan 
izohlanadi. Shu bilan birga, kredit portfeli hajmining kengayishi risklarni boshqarish mexanizmlarini yanada 
takomillashtirish zaruratini yuzaga keltirmoqda.

Kredit portfelining tarmoqlar bo‘yicha taqsimoti tahlil qilinganda, sanoat va qishloq xo‘jaligi sektori yetakchi 
o‘rinni saqlab qolayotgani kuzatiladi. 1-jadvalda bank tizimi bo‘yicha asosiy ko‘rsatkichlar keltirilgan. Tahlillar 
shuni ko‘rsatadiki, 2024-yilda muammoli kreditlar (NPL) ulushi 3,5 %ni tashkil etgan bo‘lib, bu 2022-yildagi 
5,2 %lik ko‘rsatkichga nisbatan ijobiy dinamikani ifodalaydi. Mazkur natija kredit portfeli sifatini oshirish va 
risklarni boshqarish bo‘yicha amalga oshirilayotgan chora-tadbirlarning samaradorligini ko‘rsatadi. Shu bilan 
birga, yangi kreditlar hajmining kengayishi ham ushbu ko‘rsatkichlarning shakllanishiga ma’lum darajada ta’sir 
ko‘rsatgan. Kredit portfeli tarkibida xorijiy valyutadagi kreditlar ulushi 44–46 % atrofida saqlanib qolayotgani 
valyuta risklarini muntazam monitoring qilish zarurligini ko‘rsatadi (1-jadval).

1-jadval. 
O‘zbekiston tijorat banklari kredit portfelining asosiy ko‘rsatkichlari

Ko‘rsatkichlar 2022-yil 2023-yil 2024-yil
Jami kredit qo‘yilmalari (trln so‘m) 326,4 390,1 471,4

Muammoli kreditlar (NPL) ulushi (%) 5,2 3,6 3,5

Milliy valyutadagi kreditlar ulushi (%) 52,4 54,8 55,2

Xorijiy valyutadagi kreditlar ulushi (%) 47,6 45,2 44,8

Jismoniy shaxslarga berilgan kreditlar ulushi (%) 21,5 25,1 31,2

Jadval ma’lumotlaridan ko‘rinib turibdiki, jismoniy shaxslarga berilgan kreditlar ulushi tez sur’atlar bilan 
oshib bormoqda (21,5 %dan 31,2 %gacha). Mazkur tendensiya aholining moliyaviy xizmatlardan foydalanish 
imkoniyatlari kengayib borayotganini ko‘rsatadi. Shu bilan birga, kreditlash jarayonida aholining qarz yukini 
maqbul darajada saqlash masalasi ham muhim ahamiyat kasb etadi. Kredit portfelini boshqarishda banklar 
individual va korporativ mijozlar o‘rtasidagi muvozanatni ta’minlashga alohida e’tibor qaratishlari zarur. Ayniqsa, 
ipoteka va avtokreditlash yo‘nalishlaridagi o‘sish banklar likvidligini samarali boshqarishni talab etadi. Kredit 
portfelining sifati bevosita bankning risk-menejment tizimi samaradorligiga bog‘liq.

Kredit portfelini boshqarishda diversifikatsiya darajasini oshirish maqsadida banklar iqtisodiyotning 
istiqbolli tarmoqlariga, jumladan, yashil energetika va IT-texnologiyalar yo‘nalishlariga ko‘proq e’tibor 
qaratishlari maqsadga muvofiq. Hozirgi vaqtda kreditlarning asosiy qismi an’anaviy ishlab chiqarish va savdo 
sohalariga yo‘naltirilgan bo‘lib, portfelning yanada muvozanatli diversifikatsiyasi bank tizimining barqarorligini 
mustahkamlashga xizmat qiladi. Statistik ma’lumotlarga ko‘ra, xususiy banklarda NPL ulushi davlat banklariga 
nisbatan pastroq (o‘rtacha 1,8–2,5 %) darajada shakllangan. Bu holat ayrim boshqaruv yondashuvlarining 
samaradorligini namoyon etadi. Davlat banklarida esa ijtimoiy yo‘naltirilgan va imtiyozli kreditlar ulushining 
yuqoriligi kredit portfelini boshqarishda qo‘shimcha e’tibor talab etadigan omillardan biri hisoblanadi.

Tadqiqot natijalari shuni ko‘rsatadiki, tijorat banklari kredit portfelini boshqarishning metodologik asoslari 
bosqichma-bosqich takomillashib bormoqda. Shu bilan birga, amaliyotda ushbu yo‘nalishni yanada rivojlantirish 
imkoniyatlari mavjud. Birinchidan, kredit portfeli konsentratsiyasini yanada muvozanatlashtirish masalasi 
dolzarb ahamiyat kasb etadi. Garchi umumiy ko‘rsatkichlar ijobiy bo‘lsa-da, ayrim yirik banklar portfelida 
muayyan tarmoqlarning (masalan, paxtachilik yoki energetika) ulushi 30 %dan yuqori ekani kuzatiladi.

Xalqaro bank amaliyotida bunday holat kredit portfelini diversifikatsiya qilishni kuchaytirish zaruratini 
ko‘rsatadigan omillardan biri sifatida baholanadi. Ikkinchidan, kredit skoringi modellarini turli ma’lumotlar 

bazalari bilan yanada chuqurroq integratsiyalash imkoniyatlari mavjud. Kredit byurosi ma’lumotlari bilan bir 
qatorda mijozlarning kommunal to‘lovlari hamda psixometrik skoring (psychometric scoring) kabi alternativ 
ma’lumotlardan foydalanish istiqbolli yo‘nalishlardan biri hisoblanadi.

Muhokama qilinadigan yana bir jihat kredit riskini sug‘urtalash va sek’yuritizatsiya amaliyotini yanada 
rivojlantirish bilan bog‘liq. Hozirgi amaliyotda banklar asosan garov ta’minotiga tayanadi. Shu sababli garov 
qiymatidagi o‘zgarishlar kredit portfeli sifatiga bevosita ta’sir ko‘rsatishi mumkin. Bizning fikrimizcha, banklar 
garovga asoslangan kreditlash (collateral-based lending) bilan bir qatorda pul oqimlari tahliliga asoslangan 
kreditlash (cash flow-based lending) amaliyotini ham kengroq qo‘llashlari maqsadga muvofiq.

Mazkur yondashuv kredit risklarini samarali boshqarishga xizmat qilishi bilan birga, tadbirkorlik 
subyektlarining kredit resurslaridan foydalanish imkoniyatlarini ham kengaytiradi. Shuningdek, Bazel III 
standartlari doirasida kapital adekvatligi talablarining takomillashib borishi banklarni o‘z aktivlarini yanada 
samarali boshqarishga undamoqda. Gumanitar nuqtai nazardan, kreditlash jarayonining shaffofligi hamda 
mijozlar bilan samarali muloqot madaniyati kredit portfeli sifatiga ijobiy ta’sir ko‘rsatadi. Mijozlarning moliyaviy 
savodxonligini oshirish kredit intizomini mustahkamlash va operatsion xarajatlarni optimallashtirishga xizmat 
qiladi. Shu bois banklar tomonidan mijozlarga bepul moliyaviy maslahat xizmatlarini ko‘rsatish kredit portfelini 
boshqarishning zamonaviy va insonparvar yondashuvlaridan biri sifatida alohida ahamiyat kasb etadi.

X U L O S A  V A  T A K L I F L A R
Tijorat banklari kredit portfelini boshqarishning metodologik va amaliy asoslarini tadqiq etish natijasida 

quyidagi xulosalarga kelindi.
Birinchidan, O‘zbekiston bank tizimida kredit portfeli hajmining barqaror o‘sishi kuzatilmoqda. Shu 

bilan birga, ushbu jarayonda kredit portfelining sifat ko‘rsatkichlarini muntazam nazorat qilish va yanada 
takomillashtirib borish muhim ahamiyat kasb etadi.

Ikkinchidan, muammoli kreditlar (NPL) ulushini yanada optimallashtirish maqsadida nafaqat ma’muriy 
usullardan, balki chuqur tahliliy va matematik modellarga asoslangan monitoring tizimlaridan keng foydalanish 
maqsadga muvofiq.

Uchinchidan, kredit portfelini diversifikatsiya qilish orqali tarmoqlararo va mijozlararo risklarni muvozanatli 
boshqarish bank tizimi barqarorligini mustahkamlashning muhim omillaridan biri hisoblanadi.

Tadqiqot natijalari asosida quyidagi amaliy tavsiyalar ilgari suriladi:
1. Banklarda sun’iy intellekt va mashinaviy o‘rganishga asoslangan Predictive Analytics (bashoratli tahlil) 

tizimlarini joriy etish. Bu orqali mijozning defolt ehtimolini 6–12 oy oldindan aniqlash imkoniyati yaratiladi. 
2. Kredit portfeli tarkibida jismoniy shaxslarga berilayotgan iste’mol kreditlari ulushini iqtisodiyotning real 

sektori bilan mutanosib darajada saqlash hamda aholining qarz yukini maqbul darajada boshqarish maqsadida 
«Qarzdorlik yuki» ko‘rsatkichini muntazam monitoring qilib borish. 

3. Banklararo kredit risklarini almashish (credit default swaps) hamda kredit aktivlarini sek’yuritizatsiya 
qilish bo‘yicha huquqiy va amaliy bazani yanada takomillashtirish. 

4. Xalqaro reyting agentliklari va Bazel qo‘mitasi tavsiyalarini milliy bank amaliyotiga bosqichma-bosqich 
implementatsiya qilishni davom ettirish. 

Xulosa qilib aytganda, kredit portfelini boshqarishni takomillashtirish nafaqat banklarning moliyaviy 
samaradorligini oshirishga, balki mamlakat moliya tizimining tashqi va ichki iqtisodiy omillarga nisbatan 
barqarorligini yanada mustahkamlashga xizmat qiladi. Bu esa, o‘z navbatida, barqaror iqtisodiy o‘sish va 
ijtimoiy farovonlikni ta’minlashning muhim omillaridan biri hisoblanadi.

